
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

( ৭১ )



 ক্যাথারিন্, মেরিয়েনবর্গ নগরে উপস্থিত হইয়া তথাকার অধ্যক্ষকে পত্র প্রদান করিলেন। তিনি সাতিশয় সমাদর সহকারে আপন বাটীতে অবস্থিতি করিতে তাঁহাকে অনুমতি করেন। অনন্তর ক্রমে ক্রমে তাঁহার অসামান্য গুণের পরিচয় পাইয়া সন্তোষ প্রদর্শন পূর্ব্বক আপন দুহিতা দ্বয়ের পাঠনা কার্য্যে নিযুক্ত করিলেন। ক্যাথারিন্ তাহাদিগকে শিক্ষাদান করিয়া সবিশেষ সুখ্যাতি লাভ করিয়াছিলেন।

 অনন্তর তাঁহার বিপদবান্ধব, সেই সেনানায়ক তথায় উপস্থিত হইলে, তাঁহার সহিত ক্যাথারিনের বিবাহ কার্য্য সমাধা হইল। দুরবস্থার সময়ে সহসা সৌভাগ্যের উদয় হওয়া, অসাধারণ আনন্দের বিষয় সন্দেহ নাই; কিন্তু ক্যাথারিনের পক্ষে তাহার সম্পূর্ণ বৈলক্ষণ্য সঙ্ঘটন হইল। যে দিনে তাঁহাদিগের পরিণয় কার্য্য সমাধা হয়, সেই দিবসই রুসিয়ানেরা মেরিয়েনবর্গ নগর আক্রমণ করাতে, সেনাপতি আপন সৈন্য সমভিব্যাহারে রণক্ষেত্রে গমন করিলেন, কিন্তু আর প্রত্যাগত হইলেন না। তখন ক্যাথারিন্ কি করিবেন, কোথায় যাইবেন কিছুই স্থির করিতে না পারিয়া, পুনর্ব্বার সেই নগরাধ্যক্ষের বাটীতে গমন করিয়া আশ্রয় যাচ্ঞা করিলেন। ইতিমধ্যে ঘোরতর যুদ্ধ আরম্ভ হইল। কি দীন, কি ধনী, কি সৈনিক, সকলেই এক দশা প্রাপ্ত হইয়া আপন আপন জীবন রক্ষা বিষয়ে নিতান্ত ব্যাকুল।

				 এই পাতা শেষ সম্পাদিত হয়েছে ১৭:০৪টার সময়, ২৪ মার্চ ২০২১ তারিখে।

